Salm 47
(Yr ail gasgliad o Salmau 42—72) 
Y Brenin sy'n rheoli popeth 

I'r arweinydd cerdd: Salm gan feibion Cora. 
1 Holl bobloedd y byd, curwch ddwylo! Gwaeddwch yn llawen wrth addoli Duw! 

2 Mae'r ARGLWYDD Goruchaf yn Dduw i'w ryfeddu, ac yn Frenin mawr dros y byd i gyd. 3 Mae'n gwneud i bobloedd ymostwng i ni; ni sy'n eu rheoli nhw. 
4 Dewisodd dir yn etifeddiaeth i ni — tir i Jacob, y bobl mae wedi eu caru, ymfalchïo ynddo. 
Saib 
5 Mae Duw wedi esgyn i'w orsedd, a'r dyrfa'n gweiddi'n llawen. Aeth yr ARGLWYDD i fyny, a'r corn hwrdd yn seinio! 
6 Canwch fawl i Dduw, canwch! Canwch fawl i'n brenin ni, canwch! 7 Ydy, mae Duw yn frenin dros y byd i gyd; Canwch gân hyfryd iddo! 8 Mae Duw yn teyrnasu dros y cenhedloedd! Mae e'n eistedd ar ei orsedd sanctaidd! 9 Mae tywysogion y bobloedd wedi ymgasglu gyda phobl Duw Abraham. 

Mae awdurdod Duw dros lywodraethwyr y byd; Mae e ymhell uwch eu pennau nhw i gyd! 

......................

Mae’r Salm hon yn un llawen a phositif. Dathlu a llawenhau ym mawredd Duw ydy’r brif neges sydd ynddi. 

Dydyn ni ddim yn gwybod pwy sgwennodd y Salm na phryd sgwennwyd hi. Mae Salmau 46, 47 a 48 yn mynd gyda’i gilydd ac o bosib yn coffau’r  ffordd wnaeth Duw achub Jerwsalem o law Senacherib, brenin Asyria (2 Brenhinoedd 18,19; 2 Cronicl 32; Eseia 36,37).
Ymosododd Asyria ar Jerwsalem yn 700 CC. Ond fe wnaeth Duw warchod y ddinas. Dyma’r hanes,
‘Dw i'n mynd i amddiffyn ac achub y ddinas yma, er mwyn cadw fy enw da, ac am fy mod i wedi addo gwneud hynny i Dafydd, fy ngwas.’” 

A'r noson honno dyma angel yr ARGLWYDD yn mynd allan ac yn taro cant wyth deg pum mil o filwyr Asyria. Erbyn y bore wedyn roedden nhw i gyd yn gyrff meirw. 36 Felly dyma Senacherib, brenin Asyria, yn codi ei wersyll, mynd yn ôl i Ninefe ac aros yno. (2 Brenhinoedd 19: 34-36),
Os yw Salmau 46-48 yn dyddio o'r cyfnod  hwn, yna mai rhai arbenigwyr yn awgrymu mai’r proffwyd Eseia oedd yr awdur. Does dim ots mewn gwirionedd pwy ysgrifennodd y salmau hyn. Yr hyn sy'n bwysig yw eu bod yn dweud wrthyn ni fod  Duw yn gallu amddiffyn ei ddinas. Mae dinas Jerwsalem yn ddarlun o bobl Dduw. Mae Duw yn gallu amddiffyn ei bobl ac felly does dim rhaid iddyn nhw ofni unrhyw beth.  
Mae’r Salm hon yn disgrifio Duw fel y brenin sy’n teyrnasu dros bawb a phopeth.  Mae’r Salmydd yn gwahodd pobl y byd i gyd i ddathlu, curo dwylo a gweiddi’n llawen wrth addoli Duw.
Mae’r Salm yn sôn am y ffordd roedd Duw wedi brwydro dros ei bobl, a rhoi tir iddyn nhw ei etifeddu.  Mae’r Salmydd yn galw ar bawb i’w gydnabod Duw yn frenin, a’i addoli

